
Ég vil byrja á að þakka fyrir að fá að tala hér í dag og fagna þeirri umræðu um Ísland á alþjóðavettvangi sem fer fram um þessar mundir að frumkvæði utanríkisráðuneytisins í samstarfi við háskóla landsins. 

Erindið mitt ber heitið: Mannréttindi í íslenskri utanríkisstefnu 1995-2006. Ég byggi erindið á rannsókn minni á þátttöku íslenskra fulltrúa í alþjóðlegu mannréttindastarfi á vegum Sameinuðu þjóðanna, Evrópuráðsins og Öryggis- og samvinnustofnunar Evrópu. 

Rannsóknin var unnin í samstarfi við Mannréttindaskrifstofu Íslands og er lögð til grundvallar meistararitgerð minni í mannréttindafræðum við stjórnmálafræðideild Bolognaháskóla á Ítalíu. Hér gefst einungis tími til að stikla á stóru og umfjöllunin sem hér fer á eftir er því ekki tæmandi, en rannsóknin verður gefin út á vegum Mannréttindaskrifstofu Íslands á næstunni.  

Ný sýn á heiminn blasir við eftir fall járntjaldsins. Samþætting mannréttindasjónarmiða er nú orðin algengari við gerð utanríkisstefnu margra vestrænna ríkja og sú fullvissa að alþjóðleg mannréttindavernd sé forsenda friðar og velsældar í heiminum er þar höfð til grundvallar.  Sameiginleg utanríkisstefna Evrópusambandsins er til marks um þetta.  

Í ræðu Valgerðar Sverrisdóttur utanríkisráðherra um utanríkismál á Alþingi í nóvember 2006 sagði hún mannréttindi vera einn af hornsteinum íslenskrar utanríkisstefnu. 

Í apríl á þessu ári, gaf utanríkisráðuneytið út skýrslu um mannréttindi í íslenskri utanríkisstefnu. Markmiðið með rannsókn minni var að skoða mannréttindi í utanríkisstefnunni í aðdraganda þess að stefnan var skrifuð. 

Í stefnuyfirlýsingu ríkisstjórnar Geirs Hallgrímssonar frá 1974 var sérstakur kafli um utanríkis- og öryggismál. Þar var minnst á mannréttindi í fyrsta sinn í stefnulýsingu íslenskrar ríkisstjórnar. Þar kemur fram að ríkisstjórnin styðji eindregið alla viðleitni til að vernda mannréttindi með alþjóðlegri samstöðu. 

En ef við færum okkur til tímabilsins sem er hér til umræðu þá var hvergi minnst á mannréttindi í stefnuyfirlýsingu ríkisstjórnar Davíðs Oddssonar árið 1995. 

Árið 1999 var tekið fram að í utanríkismálum yrði sérstök áhersla lögð á baráttu fyrir viðurkenningu almennra mannréttinda.

Og í yfirlýsingunni frá árinu 2003 kemur fram að Ísland skuli skipa sér framarlega í flokki þeirra þjóða sem berjast fyrir mannréttindum.

Ísland varð 48. aðildarríkið að Sameinuðu þjóðunum hinn 19. nóvember 1946. Sú ákvörðun að ganga í Sameinuðu þjóðirnar markaði þáttaskil og var ein af fyrstu ákvörðununum sem tekin var um stöðu Íslands á alþjóðavettvangi eftir stofnun lýðveldisins árið 1944. 

Ísland hefur fastanefndir hjá Sameinuðu þjóðunum í New York, Genf, Vín og Róm. Það eru nefndirnar í New York og Genf sem fjalla helst um mannréttindamál, enda fer mannréttindastarfið einkum fram á þeim stöðum-  en þó einna helst í Genf. 

Norrænir fulltrúar hafa með sér samstarf innan Sameinuðu þjóðanna og hefur Ísland tekið virkan þátt í því. Norræna samstarfið hefur töluverð áhrif og er mikill styrkur fyrir Ísland. 

Ísland tekur þátt í starfi allsherjarþings Sameinuðu þjóðanna. Fastafulltrúi Íslands hjá Sameinuðu þjóðunum hefur sinnt starfi forseta og varaforseta allsherjarþingsins. Ísland hefur tekið þátt í starfi Þriðju nefndar allsherjarþingsins og hefur lagt áherslu á jafnrétti kynjanna, baráttuna gegn mansali og kynbundnu ofbeldi. 

Ísland hefur ekki átt sæti í Mannréttindaráði Sþ, hvorki hinu nýja sem stofnað var eftir endurbætur á Sameinuðu þjóðunum árið 2006 - né hinu fyrra sem starfaði þar áður. Ísland hefur nýtt sér stöðu áheyrnarfulltrúa hjá Ráðinu og hafa fulltrúar Íslands því setið fundi ráðsins og tekið þátt í ályktunum. 
Geir H. Haarde núverandi forsætisráðherra og sagði í tíð sinni sem utanríkisráðherra, í munnlegri skýrslu um utanríkismál til Alþingis í apríl 2006, að íslensk stjórnvöld myndu íhuga framboð til Mannréttindaráðsins. 

Ísland hefur átt sæti í Efnahags- og félagsmálaráði Sameinuðu þjóðanna. Fyrst frá 1985-1987, í annað skipti frá 1997-1999 og nú í þriðja sinn frá 2005-2007. Fastafulltrúi Íslands hjá Sameinuðu þjóðunum var kjörinn varaforseti Efnahags- og félagsmálaráðsins í janúar 2006. 

Ísland hefur ekki tekið þátt í störfum Mannréttindanefndar Sþ en Dr. Guðmundur Alfreðsson, sem hér situr, var kjörinn til setu í undirnefnd Mannréttindanefndarinnar árið 2004. Varamaður hans var Jakob Þ. Möller, sem situr hér einnig. Þeir voru fyrstu Íslendingarnir í sérfræðinganefnd um mannréttindi á vegum Sameinuðu þjóðanna. 

Ísland á sæti í Kvennanefnd Sameinuðu þjóðana frá 2005-2008. Meðal þeirra mála sem Ísland hefur tekið upp innan Kvennanefndarinnar eru afnám ofbeldis gegn konum, eins og heimilisofbeldis og mansals. Síðustu ár hefur einnig verið lögð áhersla á að hvetja karla til þátttöku í jafnréttisstarfi. 
Íslendingar hafa ekki átt sæti í eftirlitsnefndum Sameinuðu þjóðanna, þeim sem hafa eftirlit með því að mannréttindasamningum sé framfylgt. 
Stefnan sem fylgt er -  er undir pólitískum áhrifum en Ísland hefur meðal annars lagt áherslu á réttindi kvenna með sérstakri áherslu á afnám ofbeldis gegn konum; mikilvægi ályktunar öryggisráðsins númer 1325 um konur, frið og öryggi; baráttuna gegn mansali, sérstaklega mansali á konum og börnum; réttindi barnsins, sérstaklega stúlkubarnsins; afnám pyntinga og ómannúðlegrar meðferðar; afnám dauðarefsingar; og verndun mannréttinda í baráttunni gegn hryðjuverkum. 

Þátttaka Íslands í mannréttindastarfi á vegum Sameinuðu þjóðanna hefur aukist eftir að sú ákvörðun var tekin að Ísland mundi sækjast eftir sæti í öryggisráðinu. Með ákvörðuninni og aukinni þátttöku í kjölfarið hefur Ísland sýnt fram á að við viljum vera virkir þátttakendur og leggja okkar af mörkum.

Íslensk stjórnvöld hafa átt farsælt samstarf við UNIFEM í Suð-austur Evrópu síðan árið 1998. Þangað hafa íslenskir sérfræðingar verið sendir til starfa og hafa stjórnvöld lagt fram töluvert fé til verkefnisins. Íslendingar hafa lagt UNIFEM lið með markverðum hætti og eru nú meðal þeirra þjóða sem leggja hvað mest af mörkum til Þróunarsjóðs Sameinuðu þjóðanna fyrir konur eða UNIFEM. 

Ísland gæti þó vissulega tekið enn meiri þátt og nýtt tækifæri sem blasa nú við á vettvangi Sameinuðu þjóðanna. Málefni á borð við réttindi fólks með fötlun og afnám mismununar á grunvelli kynhneigðar gætu Íslendingar tekið upp á sína arma og leitt umræðuna. Nú stendur til að innleiða alþjóðasamning um réttindi fólks með fötlun og því vaknar sú spurning hvort ekki væri tilvalið að Íslendingar notuðu tækifærið og tilnefndu sérfræðing í eftirlitsnefndina með samningnum.  Með þeim hætti gætu Íslendingar haslað sér völl innan eftirlitskerfis Sameinuðu þjóðanna. 

Ísland var tólfta ríkið sem gekk í Evrópuráðið nýlega eftir stofnun þess eða hinn 7. mars árið 1950. 

Ísland hefur fastanefnd hjá Evrópuráðinu í Strassborg í Frakklandi en skrifstofan var opnuð árið 1997 í aðdraganda þess að Ísland gegndi formennsku í Evrópuráðinu í fyrsta  - og reyndar eina skiptið ennþá. 

Fastafulltrúinn er staðgengill utanríkisráðherra og situr fundi ráðherranefndarinnar, sem fer með æðsta vald innan Evrópuráðsins. Fastanefndin í Strassborg fer aðeins með málefni ráðherranefndarinnar en embættismenn og sérfræðingar hér á Íslandi fara utan til funda í öðrum nefndum og ráðum á vegum Evrópuráðsins. 

Starfsemi Evrópuráðsins heyrir undir mörg ráðuneyti sem gerir það að verkum að stefnan er að miklu leyti háð þátttakendum sjálfum. 

Ísland hefur einnig skipað sérfræðinga í nefndir á vegum Evrópuráðsins. Nokkrir mjög hæfir sérfræðingar hafa lagt mikið af mörkum til starfs Evrópuráðsins og unnið þar óeigingjarnt starf. 

Öryggis- og samvinnustofnun Evrópu varð að formlegri stofnun árið 1995. Undanfari stofnunarinnar var Ráðstefna um öryggi og samvinnu í Evrópu eða RÖSE. Fyrsta ráðstefnan var haldin í Helsinki árið 1975 í þeim tilgangi að fá fulltrúa austurs og vesturs til að ræða saman. 

Starf ÖSE er grundvallað á því að öryggi, mannréttindi og frelsi borgaranna séu tengt órjúfanlegum böndum. ÖSE er stærsta svæðisbundna öryggisstofnun heims. 

Ísland hefur tekið þátt í starfi ÖSE frá upphafi og tók einnig þátt í starfi RÖSE þar áður. 

Ísland hefur fastanefnd hjá ÖSE með aðsetur í Sendiráði Íslands í Vín í Austurríki. Íslendingar hafa ekki enn gegnt formennsku í ÖSE. 

Ísland hefur lagt áherslu á starf innan hinnar svokölluðu Mannlegu víddar ÖSE og hefur sérstök áhersla verið lögð á baráttuna gegn mansali. Íslendingar komu af stað umræðum um mansal á börnum til kynlífsþrælkunar innan ÖSE og hefur það brýna mál nú verið tekið til skoðunar innan stofnunarinnar. 

Á  undanförnum árum hefur verið lögð aukin áhersla á þátttöku í kosningaeftirliti í aðildarríkjunum. Aðkoma Íslands að því eftirliti er skipulögð af Íslensku friðargæslunni. Kosningaeftirlit er af mörgum talin ein besta leiðin til að fylgjast með lýðræðisþróun. 

Íslenskir sérfræðingar hafa verið sendir til starfa á vegum ÖSE og á Íslenska friðargæslan samstarf við ÖSE um slíkt.

Það er niðurstaða mín að ef mannréttindi eru í reynd einn af hornsteinum íslenskrar utanríkisstefnu, þá þurfi að auka samhæfingu og halda betur utan um þátttöku Íslands í alþjóðlegu mannréttindastarfi. 

Gefa þarf út efni reglulega til dæmis ársskýrslur eða ítarlegri skýrslur um alþjóðamál þar sem þátttaka Íslands í alþjóðlegu mannréttindastarfi væri útlistuð betur en verið hefur. 

Einnig mætti setja upp sérstakt vefsvæði á vef utanríkisráðuneytisins þar sem hægt væri að nálgast upplýsingar. Þetta mundi án efa auka umræður um mannréttindatengt alþjóðastarf og koma í veg fyrir rangar staðhæfingar á borð við að okkar þátttaka skipti ekki máli því við séum svo fá og þátttakan minniháttar osfrv. 

Þetta mætti leysa með einföldum hætti, til dæmis með því að virkja þátttakendur sjálfa til að skrifa stuttar greinar eða dagbók um það sem fram fer á fundum og auka þannig samræður við samfélagið um starf alþjóðastofnana.

Þegar rannsóknarsetrið um utanríkismál verður sett á laggirnar - það sem tilkynnt var um á fyrsta fundi í háskólafundaröðinni - mætti setja á laggirnar samráðshóp um þátttöku Íslands í alþjóðastarfi, þar sem þátttakendurnir sjálfir, hvort sem þeir eru sérfræðingar eða embættismenn, kæmu saman og deildu reynslu sinni. Þannig mætti koma í veg fyrir að einn sérfræðingur sitji fund Evrópuráðsins til að mynda um mansal og annar fund Sameinuðu þjóðanna um nákvæmlega sama málefni þar sem sömu umræður fara fram - en án samráðs, veit hvorugur af hinum. 

Það er alkunna að til þess að ná árangri þarf að hafa markmið. Utanríkisráðuneytið hefur gefið út stefnu í mannréttindamálum á alþjóðavettvangi og því er þess að vænta að þeirri stefnu verði framfylgt. Nái Ísland kjöri í öryggisráði Sameinuðu þjóðanna, kemur skýr stefna í mannréttindamálum til með að hafa mikil áhrif á alþjóðavettvangi. 

Ég þakka áheyrnina!

